
İllər sonra Londondan qayıdan kişi ədavətli olduğu qar-
daşının kabinetində öldürülür. Özü də məlum olmayan şə-
kildə ulduzlu boyunbağı ilə boğulur. Qardaşının həbs olun-
masına baxmayaraq, ölümlərin ardı kəsilmir. Eyni zamanda 
intriqaların episentrinə qeyri-ixtiyari düşən iki sevən gəncin 
taleyi həll olunur. Adı hər kəsin dilində gəzən Qırmızı damlı 
malikanədəki qansız qatil kimdir?

ÖN SÖZ

Yaradıcılıqla məşğul olmaq çox incə, həssas və bir o qədər 
də məsuliyyətli işdir. Əgər bir insan yazıb-yaratmağı baca-
rırsa, demək ki, onun ruhu bütövlükdə yazdığı əsərə hakim 
olur. İnsanın ürəyi, beyni paralel olaraq öz təxəyyül məhsu-
luna, bəzən isə real hiss etdiklərinə yönəlir. Bəzən yazdıqları-
mız öz yaşadıqlarımızla bağlı olmayıb, tamamilə xəyalımız-
da yaratdığımız obrazlar olsa belə, onları hiss edərək yazmaq 
gerçək peşəkarlığın nəticəsi olur. Bu nöqteyi-nəzərdən yazı-
çılığı tək özlərinin yox, həm də ömür boyu saysız-hesabsız 
obrazın həyatını yaşadıqları üçün aktyorluq sənətinə bən-
zədirəm. Yaşamasan, yarada bilməzsən, zənnimcə. Bir əsəri 
ərsəyə gətirmək oxucu üçün asan görünsə də, yazıçıya görə 
öz yaşadığı dünyadan ayrılıb bir müddət başqa bir həyatda 
var olmağa bərabərdir. Daha dəqiq desək, əgər yaratdığımız 
obrazın gözündən yaş axırsa, bizim də gözümüzdən yaş axır 
və ya o, həsrətin yanğısını bütün iliklərinə kimi hiss edirsə, 
yazıçı bu ağrının iki qatını hiss edir. 

“Qırmızı damlı malikanədə qətl” əsəri haqqında düşün-
cələrimi əziz oxucu ilə bölüşmək istəyirəm. Müəllif gənc 
yazar, Azərbaycan Tibb Universitetinin nümunəvi tələbəsi 

Natiq Əliyevdir. Yüksək balla ali təhsil müəssisəsinə daxil 
olan gənc tibb elminin dərinliklərinə yiyələnməyi ilə yanaşı, 
bədii yaradıcılıqla da məşğul olur. Maraqlı əsərlər yazır. Bu 
cazibəli roman müəllifin oxucu ilə ilk görüşüdür.

“Qırmızı damlı malikanədə qətl” romanını detektiv janr-
da yazılan uğurlu əsərlərdən sayır və gənci kifayət qədər is-
tedadlı yazarlardan biri hesab edirəm. Hadisələrin bir-birini 
bu qədər dəqiqliklə izləməsi və oxucuda əsərə qarşı kəskin 
maraq yaratması, həyəcanlandırması yazarın işıqlı gələcə-
yindən xəbər verir. Nəzərə alsaq ki, digər janrlara nisbətən 
detektiv yöndə əsər yazmaq çox güclü xəyal məhsulu və 
dəqiqlik tələb edir. Elə bu aspektdən də yanaşaraq vurğu-
lamaq istərdim ki, bu əsər geniş oxucu kütləsi toplamağa 
layiqdir. Yazarın qüsursuz, maraqlı, düşündürücü bir əsər 
ortaya qoyması, eyni zamanda onun detektiv janrda yazılan 
kitabları daha çox mütaliə etməsindən də xəbər verir. Əsəri 
daha maraqlı edən nüanslardan biri isə detektiv janrda olma-
ğına baxmayaraq, burada dostluq, ədalət, məhəbbət və insan 
münasibətlərinin də yer almasıdır. Daha böyük uğurlardan 
biri isə oxucunun gözünün qarşısında təsəvvür yaratmaq is-
tedadının olmasıdır. Əsər oxucunu özünə o qədər cəlb edir 
ki, səhifələr vərəqləndikcə maraq artmaqla yanaşı, insanın 
ürəyinin ritmi də tezləşir. Bir yazar üçün, xüsusilə də gənc 
biri üçün oxucunun hisslərini oyatması onun peşəkarlığının 
göstəricisi və böyük nailiyyətidir.

Tarix elmləri doktoru,                                                                                     
professor Minaxanım Əsədova

